
საქმე N 2/15376-26

გ ა ნ ჩ ი ნ ე ბ ა

საქართველოს სახელით

18 სექტემბერი, 2026 წელი ქ. თბილისი

თბილისის საქალაქო სასამართლოს სამოქალაქო საქმეთა კოლეგია

მოსამართლე ქეთევან კურცხალია

განმცხადებელი - შპს „სატურნი“

რეაბილიტაციის ზედამხედველი - ირაკლი გაფრინდაშვილი

მოთხოვნა - მართვაში მყოფი მოვალის ჩანაცვლება

განხილვის ფორმა - ზეპირი მოსმენის გარეშე

ს ა ს ა მ ა რ თლ ო მ გ ა მ ო ა რ კ ვ ი ა

2026 წლის 02 ივნისს, თბილისის საქალაქო სასამართლოს სამოქალაქო საქმეთა კოლეგიას

განცხადებით მომართა შპს „სატურნის“ წარმომადგენელმა და მოითხოვა შპს „სატურნის“

მიმართ, „რეაბილიტაციისა და კრედიტორთა კოლექტიური დაკმაყოფილების შესახებ“

საქართველოს კანონის შესაბამისად რეაბილიტაციის რეჟიმის გახსნის მოთხოვნით.

თბილისის საქალაქო სასამართლოს სამოქალაქო საქმეთა კოლეგიის 2026 წლის 12 ივნისის

განჩინებით შპს „სატურნის“ განცხადება დასაშვებად იქნეს ცნობილი და შპს „სატურნის“

მიმართ გაიხსნას რეაბილიტაციის რეჟიმი. შპს „სატურნის“ დირექტორი, არჩილ კახიძე

დარჩა მართვაში. შპს „სატურნის“ რეაბილიტაციის ზედამხედველად დაინიშნა

გადახდისუუნარობის პრაქტიკოსი - ირაკლი გაფრინდაშვილი.

2026 წლის 08 სექტემბერს, თბილისის საქალაქო სასამართლოს სამოქალაქო საქმეთა

კოლეგიას განცახდებით მომართა შპს ,,სატურნის‘’ რეაბილიტაციის ზედამხედველმა

მართვაში მყოფი მოვალის ჩანაცვლების თაობაზე.

განმცახდებლის განმარტებით, როგორც მისთვის ცნობილია, მართვაში მყოფი მოვალე

საზოგადოების დირექტორი არჩილ კახიძე აპირებდა მიემართა სამეწარმეო

რეესტრისათვის და გადამდგარიყო საზოგადოების დირექტორობიდან. საკითხის

გადამოწმებისას კი აღმოჩნა, რომ სამეწარმეო რეესტრში ჩაბარებულია განცხადება

დირექტორობიდან გადადგომის თაობაზე. ხოლო, ახალი დირექტორის დანიშვნა

მოთხოვნილი არ არის.

ყოველივე ამის გათვალისწინებით განმცხადებლის მოთხოვნას წარმოადგენს

რეაბილიტაციის ზედამხედველი დაინიშნოს რეაბილიტაციის მმართველად.

აღნიშნულთან დაკავშირებით პოზიცია წარმოადგინა შპს „სატურნი“-ს დირექტორმა არჩლ

კახიძემ. განმცხადებლის განმარტებით 2026 წლის 08 სექტემბერს მის მიერ დაწერილი იქნა

შპს ,,სატურნის‘’ დირექტორობიდან გადადგომის შესახებ განცხადება, რომელიც

დარეგისტირებული იქნა საჯარო რეესტრის ეროვნულ სააგენტოში. განმცხადებლის

განმარტებით ის ასევე წარმოადგენს შპს „სატურნის“ დამფუძნებლისა და 100%-იანი

წილის მესაკუთრის - შპს „მერკურის“ დირექტორს და ახლაც არის ამავე კომპანიის

კაპიტალში 35%-იანი წილის მესაკუთრე. საჯარო რეესტრს იმავე შინაარსის განცხადება

წარდგენილი იქნა ასევე შპს ,,მერკურის‘’ ფარგლებში. აღნიშნული განცხადება

დაკმაყოფილდა და შპს „სატურნის“ დამფუძნებელსა და 100% წილის მესაკუთრე შპს

„მერკურს“ დადგენილი აქვს ხარვეზი.

წინამდებარე განცხადებით როგორც შპს „მერკურის“ ყოფილი დირექტორი და ამავე

კომპანიის 35%-იანი წილის მესაკუთრე სასამართლოს აცნობებს, რომ არ არსებობს

უფლებამოსილი თანამდებობის პირი, რომელიც უფლებამოსილია დანიშნოს შპს

„სატურნის“ დირექტორი. არც შპს ,,მერკურის‘’ პარტნიორების მხრიდან არსებობს შპს

,,მერკურის‘’ ან შპს ,,სატურნის‘’ დირექტორის დანიშვნის თაობაზე მზადყოფნა, რაც

თავისთავად გულისხმობს, რომ სატურნის დირექტორის დანიშვნის საკითხი

განუსაზღვრელი ვადით არის გადადებული.

განსახილველი განცხადებებისა და საქმის მასალების გაცნობის შედეგად, სასამართლო

მივიდა დასკვნამდე, რომ შუამდგომლობა უნდა დაკმაყოფილდეს, შემდეგ გარემოებათა

გამო:

„რეაბილიტაციისა და კრედიტორთა კოლექტიური დაკმაყოფილების შესახებ“

საქართველოს კანონის 70-ე მუხლის მე-2 პუნქტით, რეაბილიტაციის რეჟიმში მოვალის

მმართველობის საკითხს ამ კანონით დადგენილი წესით წყვეტს სასამართლო.

კანონის 64-ე მუხლის მე-2 პუნქტის თანახმად, რეაბილიტაციის რეჟიმში მმართველობის

საკითხის გადაწყვეტისას, სასამართლო, მოვალის მართვაში დატოვებისას, მოვალეს

რეაბილიტაციის ზედამხედველს უნიშნავს. ამავე კანონის 74-ე მუხლის 1-ელი პუნქტით,

რეაბილიტაციის ზედამხედველს სასამართლო ნიშნავს მხოლოდ მართვაში მყოფი

მოვალის შემთხვევაში.

კანონის 70-ე მუხლის 1-ელი პუნქტის თანახმად, რეაბილიტაციის რეჟიმში მოვალის

საქმიანობასა და ქონებას მართავს მართვაში მყოფი მოვალე − რეაბილიტაციის

ზედამხედველის მეთვალყურეობით ან რეაბილიტაციის მმართველი – დამოუკიდებლად,

ამ კანონის მოთხოვნათა შესაბამისად.

გამოსაყენებელი კანონის 78-ე მუხლის მე-3 პუნქტის თანახმად, მართვაში მყოფი

მოვალე ვალდებულია, რეაბილიტაციის ზედამხედველთან კოორდინაციითა და

თანამშრომლობით, თავად მოამზადოს მოვალის საქმიანობის ანგარიში

გადახდისუუნარობის შესახებ განცხადების დასაშვებად ცნობისა და რეაბილიტაციის

რეჟიმის გახსნის თაობაზე განჩინების გამოტანიდან 30 დღის ვადაში. ამავე მუხლის მე-4

პუნქტით კი, გაწერილია ის მონაცემები, რასაც უნდა შეიცავდეს მოვალის საქმიანობის

ანგარიში.

კანონის 73-ე მუხლის 1-ლი პუნქტით, დადგენილია, რომ მართვაში მყოფ მოვალეზე

ვრცელდება რეაბილიტაციის მმართველისთვის ამ კანონით დადგენილი წესები, გარდა ამ

კანონით პირდაპირ გათვალისწინებული გამონაკლისებისა, ხოლო ამავე მუხლის მე-5

პუნქტით, ხმის უფლების მქონე კრედიტორთა ხმების საერთო რაოდენობის 10 პროცენტის

მფლობელი კრედიტორის, კრედიტორთა კომიტეტის ან რეაბილიტაციის ზედამხედველის

მიერ მოთხოვნის შემთხვევაში სასამართლო განიხილავს შუამდგომლობას ერთ-ერთი

შემდეგი საფუძვლის არსებობისას მართვაში მყოფი მოვალის ნაცვლად რეაბილიტაციის

მმართველის დანიშვნის შესახებ: ა) ამ კანონის VIII თავით გათვალისწინებული

შეცილების საფუძველი; ბ) რეაბილიტაციის რეჟიმის გახსნამდე ან მისი გახსნის შემდეგ

მოვალის მიერ არაკეთილსინდისიერების, არაკომპეტენტურობის გამოვლენა,

აუცილებელი ზრუნვის მოვალეობის პრინციპის დარღვევა, მმართველობითი საქმიანობის

მნიშვნელოვანი დარღვევებით წარმართვა; გ) მოვალის მიერ მართვის მიტოვება

ამავე მუხლის მე-7 პუქნტის მიხედვით - მართვაში მყოფი მოვალის ხელმძღვანელობასა და

წარმომადგენლობაზე უფლებამოსილი პირის გარდაცვალების შემთხვევაში ან ისეთი

გარემოების არსებობისას, რომლის გამოც ეს პირი თავის მოვალეობებს ვერ ასრულებს,

მოსამართლე რეაბილიტაციის მმართველად დაუყოვნებლივ ნიშნავს რეაბილიტაციის

ზედამხედველს.

მოცემულ შემთხვევაში, საქმის მასალებით დადგენილია, რომ 2026 წლის 08 სექტემბერს

მოვალე საწარმოს დირექტორმა არჩილ კახიძემ მიიღო გადაწყვეტილება შპს ,,სატურნის‘’

დირექტორის პოზიციიდან გათავისუფლების შესახებ. შესაბამისად სახეზე გვაქვს ისეთი

გარემოების არსებობა, რომლის გამოც მართვაში დატოვებული მოვალე არ ასრულებს

მოვალეობას. აღნიშნული კი რეაბილიტაციის ზედამხედველის რეაბილიტაციის

მმართველად დანიშვნის საფუძველია.

ზემოაღნიშნული გარემოებებისა და კანონის დასახელებულ ნორმათა ანალიზის

საფუძველზე, სასამართლო თვლის, რომ განმცხადებელთა ეს მოთხოვნა დასაბუთებული

და საფუძვლიანია.

სასამართლომ იხელმძღვანელა „რეაბილიტაციისა და კრედიტორთა კოლექტიური

დაკმაყოფილების შესახებ” შესახებ საქართველოს კანონის მე-9, 73-ე, 74-ე, 78-ე, 81-ე, 91-ე,

93-ე მუხლებით და

დ ა ა დ გ ი ნ ა

1. ირაკლი გაფრინდაშვილის მიერ 2026 წლის 08 სექტემბერს წარმოდგენილი

შუამდგომლობა მართვაში მყოფი მოვალი ჩანაცვლების თაობაზე დაკმაყოფილდეს;

2. შპს ,,სატურნის‘’ (ს/ნ 405430494) მართვაში დატოვებული მოვალე ჩამოცილდეს

მართვიდან;

3. შპს ,,სატურნის‘’ (ს/ნ 405430494) დაენიშნოს რეაბილიტაციის მმართველი -

გადახდისუუნარობის პრაქტიკოსი - ირაკლი გაფრინდაშვილი (პ.ნ. 01017014587, ტელ.

599557556, მისამართი: ქ.თბილისი, ქავთარაძის N 15, 2 სართული, ელ. ფოსტა

igaprindashvili@glcc.ge);

4. რეაბილიტაციის მმართველის დანიშვნისთანავე მოვალის ხელმძღვანელობაზე ან/და

წარმომადგენლობაზე უფლებამოსილ ყველა პირს შეუჩერდეს „მეწარმეთა შესახებ“

საქართველოს კანონით გათვალისწინებული ხელმძღვანელობისა და

წარმომადგენლობითი უფლებამოსილება. თითოეული ასეთი პირი ვალდებულია,

რეაბილიტაციის მმართველის გადაწყვეტილებით, მის მიერვე განსაზღვრული ოდენობის

გონივრული ანაზღაურების სანაცვლოდ ითანამშრომლოს რეაბილიტაციის მმართველთან

და მონაწილეობა მიიღოს რეაბილიტაციის გეგმის პროექტის მომზადებაში და ამ გეგმის

შესრულებაში;

5. განემარტოს რეაბილიტაციის მმართველს, რომ მასზე ვრცელდება ,,რეაბილიტაციისა და

კრედიტორთა კოლექტიური დაკმაყოფილების შესახებ“ საქართველოს კანონით

დადგენილი წესები (მუხლი 75);

6. განჩინება გამოქვეყნდეს გადახდისუუნარობის საქმის წარმოების ელექტრონულ

სისტემაში (ვებ-გვერდზე www.ecourt.ge);

7. განჩინებაზე კერძო საჩივრის შეტანა შეუძლია გადახდისუუნარობის საქმის წარმოების

პროცესის მხარეს, რომლის მიმართაც გამოტანილია განჩინება, აგრეთვე იმ პირს,

რომელსაც უშუალოდ ეხება ეს განჩინება, გადახდისუუნარობის საქმის წარმოების

ელექტრონულ სისტემაში (ვებ-გვერდზე www.ecourt.ge) მისი გამოქვეყნებიდან 05 (ხუთი)

დღის ვადაში, თბილისის საქალაქო სასამართლოში (მის. ქ. თბილისი, აღმაშენებლის

ხეივანი, №64). ამ ვადის გაგრძელება დაუშვებელია.

მოსამართლე ქეთევან კურცხალია

www.ecourt.ge

